
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

ষষ্ঠ পরিচ্ছেদ।
৩৭


করিবার নিমিত্ত আগমন করিয়াছিলেন। কিন্তু যখন বুঝিতে পারিলেন যে, শাসনকর্ত্তা ও সৈনিক বিভাগের কর্ম্মচারিগণ নিতান্ত বিশ্বাসঘাতকতার কার্য্য করিতেছেন, তখন তাঁহারা ইংরাজদিগের বিরুদ্ধে আর দণ্ডায়মান না হইয়া, আপন আপন স্থানে প্রস্থান করিলেন। ওদিকে, সৈন্যাধ্যক্ষ ডি লিলি (De Lille) আপন পদ পরিত্যাগ পূর্ব্বক ইংরাজদিগের অধীনে কর্ম্ম গ্রহণ করিলেন।

 ৪ঠা সেপ্টেম্বর তারিখে, আরও ৩০০০ সহস্র ইংরাজ-সৈন্য আসিয়া উপস্থিত হইল। ১৪ই তারিখে সমস্ত সৈন্য একত্র হইল; তখন মোট ইংরাজ সৈন্যের সংখ্যা ৪০০০ হইতে ৫০০০ সহস্রের মধ্যে। এই সৈন্য লইয়া, সৈন্যাধ্যক্ষগণ কেপ নগর অধিকার করিবার মানসে যাত্রা করিলেন।

 সেই সময়, ডচ্ কোম্পানীর সৈন্যগণ মিউজেনবর্গ (Muizenburg) ও কেপ নগরের মধ্যে একস্থানে রক্ষিত হইয়াছিল; সেইস্থানে উভয় দলে একটা সামান্য যুদ্ধ হয়; ঐ যুদ্ধে ইংরাজগণই জয়লাভ করেন। ইহাতে ইংরাজদিগের ১ জন হত ও ১৭ জন মাত্র আহত হইয়াছিল; কিন্তু ডচ্ কোম্পানীর কত সৈন্য হত ও আহত হইয়াছিল, তাহা প্রকাশিত নাই।

 এই সামান্য যুদ্ধে পরাজিত হইয়া ডচ্ কোম্পানী ইংরাজদিগের নিকট নিম্নলিখিত সর্ত্তানুসারে আত্মসমর্পণ করিলেন।

 ১। সৈনিক কর্ম্মচারিগণ তাঁহাদিগের ইচ্ছামত, ইউরোপে গমন বা এইস্থানে অবস্থান, করিতে পারিবেন; কিন্তু যত দিবস পর্য্যন্ত ইউরোপে বর্ত্তমান যুদ্ধ চলিবে, তত দিবস তাঁহারা ইংরাজের অধীনে কার্য্য গ্রহণ করিতে পারিবেন না।

